
 Slam n Rebbi fella-wen uɣaleɣ-d ar ɣur-wen di tedwilt nniḍen, tadwilt Awal n 
Tudert tettkemmil yid-wen, aql-aɣ dima di tektabt n nnbi Icɛaya, newweḍed ɣer yixef 
58. Neḥbes-ed tikkelt iɛeddan di tseddart 4, dagi anda akkeni i d asen-d-yeqqar nnbi 
Icɛaya. Nenna-d d akkenni nnbi Icɛaya yemmeslay-ed sɣur Sidi Rebbi yenna-yasen :" 
Tettuẓumem iwakken ad ttettennaɣem, ad ttettemqellaεem, ad ttettemyerẓam, ur 
tettuẓumem ara akken i t-yebɣa wass-nni; iwakken tiɣri-nwen ad taweḍ γer igenwan. 
Yenna-yasen "turettuẓumem ara iwakken Sidi Rebbi ad d-isel i teγri-nwen neγ akken 
awen-d-yefk ayen i tebγam. Tettuẓumem kan iwakken ad txedmem iγeblan d 
lmacakil. Tettuẓumem iwakken ad tennaγem wway gara-wen.  

Tettuẓumem iwakken ad ttḍurrem iman-nwen, axṭer ma yella tḍurrem wiyaḍ 
tettḍurrum iman-nwen daγenni, sidi Rebbi ur yebγi ara akka yerna d lbaṭel meqqren. 
Annect-agi igellu-d s lexṣaṛa, mačči d tagi i d tuẓumin n ṣṣeḥ. Sidi Rebbi yettnadi 
yerna yessutur-ed deg-neγ ayen nniḍen.  

Ma yella nebγa a t-nisin, ma yella nebγa ad tnefhem yeshel, ḥala ma yella ur tnebγi 
ara. Yerna nettnadi akk ad aγ-d-yeqbel Sidi rebbi, nettnadi akk a nqerreb ar γur-es, 
nxeddem akk lefεayel yelhan iwakken a d-nerbeḥ lḥasanat, neγ akka i d aγ-d-
tesselmed ddiyana. Ihi mačči akka i nezmer a naweḍ γer Sidi Rebbi. Ilaq a nenadi 
abrid nniḍen.  

Abrid nniḍen yiwen kan i yellan, yella, yewjed iwakken a t-nawi a nεeddi deg-s, a 
naweḍ γer Sidi Rebbi, d ayen isehlen, d ayen ibanen. Ḥala ma yella nesεuẓẓeg iman-
nneγ neqfel allen-nneγ dγa din ur nettwali kra. Sidi Rebbi ibeggen-ed kulci i 
yemdanen, ilaq kan a nenadi fell-as. 

A d-kemmleγ si tseddart 5 : Eεni akka i bγiγ ad tuẓumem ? Ad tessanzem iman-nwen 
? Tberrum i iqrray-nwen am uγanim, tetteglilizem γef tcekkart akk-d yiγed, d wagi 
iwumi i teqqarem tuẓamin ? Ass i yεeǧben i umeγlal ? Atan amek i bγiγ ad tuẓameḍ : 
sseɣres snasel n lbaṭel, efsi leqyud n tkelwa, efk tilelli i wid yettwaqeren,  Erẓ kra 
yellan d azaglu. Freq aɣrum-ik akw-d win yelluẓen, Ldi tabburt n wexxam-ik i imeɣban 
yettmenṭaren. Ma twalaṭ yiwen iteddu εeryan, ṣṣer-it, ur ttezzi ara udem-ik ɣef wiyaḍ. Imiren 
tafat-ik a d-tefrari am lefjer, Lǧerḥ-ik ur ittεeṭṭil ara ad ileḥḥem; Lḥeqq-ik ad izwir zdat-ek, 
Lεaḍima n Umeɣlal ad tegri deffir-ek. Imiren, ad tεenniḍ, dɣa Ameɣlal a k-d-yerr; Ad 
tεeggḍeḍ, dɣa a d-yini: "Aql-i da !"  

Ad ak-d-rreɣ awal, akka i d-yenna Sidi Rebbi, atan amek I ylaq ad yili wuẓum neɣ tuẓamin n 
ṣṣeḥ. Tin n tidett, amek i yebɣa Sidi Rebbi a nexdem. Iselmed-aɣ-d, ibeggen-aɣ-d, isken-aɣ-d, 
ilaq kan i nekkni ass-agi a nẓerr amek ara nexdem. 

 

 

Atan amek i bɣiɣ ad tettuẓumeḍ: 
Sseɣres ssnasel n lbaṭel, fsi leqyud n tkelwa, efk tilelli i wid yettwaqehren,  
erẓ kra yellan d azaglu. 
7Freq aɣrum-ik akked win yelluẓen, ldi tawwurt n uxxam-ik i yimeɣban 
yettmenṭaren; ma twalaḍ yiwen iteddu ɛeryan, sser-it, ur ttezzi ara udem-ik 



ɣef wiyaḍ. 
Imiren tafat-ik ad d-tefrari am lefjer, lǧerḥ-ik ur ittɛeṭṭil ara ad ilḥem; lḥeqq-ik 
ad izwir zdat-k, lɛaḍima n Umeɣlal ad tegri deffir-k. 
Imiren, ad tɛenniḍ, dɣa Ameɣlal ad d-yerr; ad tɛeggḍeḍ, dɣa ad d-yini:  
"Aql-i!" 
Ma tekkseḍ fell-ak azaglu, tettaxxreḍ i uqejjem akked usewɛed s uḍad,  
Ma tekkseḍ lqut i yiman-ik iwakken ad tesseṛwuḍ win yelluẓen, tafat-ik  
ad tecceɛceɛ di ṭṭlam, iḍ ad ak-yuɣal d ass. 
D Ameɣlal ara ak-ittaṭṭafen afus dayem, ad ak-isseṛwu ula di lqifar, ad iṣeḥḥi 
afud-ik; ad tuɣaleḍ am tebḥirt yeṛwan aman, am teɛwint yettazzalen, ur tettɣar 
ara. 
Ad tɛiwdeḍ lebni i wayen ihudden acḥal ayagi, 
ad d-tessaliḍ lsas-nni yersen si leqdim n zzman;  
ad tettusemmiḍ win yettreqqiɛen iɣisan, win yesseqɛaden iberdan,  
win yettɛawaden lebni i tmurt, iwakken ad tettwazdeɣ. 
Ma tḥekmeḍ aḍar-ik deg wass n usteɛfu, ur d-telhiḍ ara d ccɣel-ik deg wass-iw 
imqeddes, ma tessaẓdeḍ deg wul-ik ass n usteɛfu, tɛuzzeḍ Ameɣlal Imqeddes, 
ma tqudreḍ-t, ur d-telhiḍ ara d ccɣel-ik, ur tnudaḍ ara ɣef nnfeɛ-ik, yerna ur 
tkettreḍ ara awal,  

Imiren ad tferḥeḍ s Umeɣlal;  
ad k-ssaliɣ ɣef yimukan ɛlayen n tmurt, 
ad ak-fkeɣ ad testummneḍ s ttrika n baba-k Yeɛqub;  
d imi n Umeɣlal it-id-yennan. 
 
Ala, ur wezzil ara ufus n Umeɣlal i usellek, 
ur rgilen ara yimeẓẓuɣen-is i tmesliwt. 
D lmeɛṣeyyat-nwen kan i ken-iferqen ɣef Yillu-nwen; 
d ddnubat-nwen i iḥeǧben udem-is fell-awen,  
ur t-ǧǧin ara ad awen-d-isel. 
Ifassen-nwen umsen d idammen, iḍudan-nwen d lbaṭel; d lekdeb i d-itteffɣen 
seg yimi-nwen, d lexdeɛ i d-ittarew yiles-nwen. 
Yiwen ur ittcaraɛ s lḥeqq, yiwen ur iḥekkem s ṣṣwab; ttkalen ɣef wulac, 
heddren di rrayeɛ, reffden s lbaṭel, ttarwen-d leḥram. 
Ssefruruxen timellalin n llafɛa, yerna ẓeṭṭen iẓeḍwan n tissist. 
Win ara yeččen si tmellalin-nsen ad immet; win ara yerẓen yiwet seg-sent,  
d azrem ara d-iffɣen. 
Iẓeḍwan-nsen ur nfiɛen i llebsa; lefɛayel-nsen, ur zmiren ad ten-ṣṣren. 
Lefɛayel-nsen, d lefɛayel n leḥram;  
d lbaṭel kan i ixeddem ufus-nsen. 
Aḍar-nsen ittɣawal ɣer ccer, ttḥirin ad ssizzlen idammen n win ur neḍlim ara; 
ixemmimen-nsen d ixemmimen n lbaṭel, d asexreb akked nnger i zerrɛen deg 
ubrid. 
Ur ssinen ara abrid n lehna, iɣab lḥeqq si lǧerra-nsen; ttawin-d iberdan 



iɛewjen: 
Kra n win iɛeddan deg-sen ur ithennay ara. 
 
Ɣef wayagi i yebɛed fell-aɣ lḥeqq, ur aɣ-d-yewwiḍ ara leslak; nettraǧu tafat, d 
ṭṭlam i d-iɣlin, nettraǧu ad yali wass, nteddu di tillas. 
Nesderduf ɣef leḥyuḍ am yiderɣalen, nesderduf am wid ur nesɛi ara allen; 
nettemderkal deg uzal amzun d tameddit n wass, gar wid iṣeḥḥan, nekni 
amzun nemmut. 
Nzehher akk am wursel, neshurruy am tetbirt; nettraǧu lḥeqq, meɛna ulac, 
leslak, meɛna yebɛed fell-aɣ. 
Axaṭer aṭas i k-nɛuṣa, ddnubat-nneɣ ttcehhiden-d fell-aɣ; lmeɛṣeyyat-nneɣ 
neṭdent deg-neɣ, nerra-d s lexbar s ddnubat-nneɣ. 
Neḍlem yerna nexdeɛ Ameɣlal, nebɛed aṭas ɣef Yillu-nneɣ; nzerreɛ kan lbaṭel 
akked uɛaṣi, d lekdeb kan i yellan deg wulawen-nneɣ, i yeččuren lbal-nneɣ. 
Lḥeqq yuɣal ɣer deffir, leslak iqqim-d mebɛid; tidet temderkal di tejmaɛt, 
ṣṣwab ur izmir ara ad d-iqerreb. 
Tidet tɣab, win irewwlen i lhemm, ttɛerrin-t. 
Ameɣlal ad d-ittwali, yerna iqerḥ-it lḥal, axaṭer ur d-iqqim ṣṣwab. 
Iwala belli ulac ula d yiwen n umdan, isḥassef imi yiwen ur ittɛenni; 
ɣef yiɣil-is i yettkel, ɣef lḥeqq-is i yettekka. 
Ilsa lḥeqq am wakken d tadmert n wuzzal, irra ɣef uqerru-s tacacit n wuzzal 
yellan d leslak; ilsa aqendur n ttar, isburr s leḥrara am wakken d abernus. 
Ad yerr i yal yiwen akken i llan lefɛayel-is: 
Ad iqass ixṣimen-is, ad iɛaqeb iɛdawen-is, ad ixelleṣ tigzirin. 
Si lɣerb, ad tthabin isem n Umeɣlal,  
si ccerq lɛaḍima-s; mi ara d-iruḥ uqehhar am wasif i d-iḥemlen, d Rruḥ n 
Umeɣlal ara t-iqablen. 
Ad d-yas umcafeɛ ɣer Ṣiyun, ɣer wat Yeɛqub ara ituben, i d-yenna Umeɣlal. 
Atan lɛahd ara xedmeɣ yid-sen,  
i d-yenna Umeɣlal: 
Rruḥ-iw yellan fell-ak akked lehdur-iw i rriɣ deg yimi-k, ur ttixxiren ara seg 
yimi-k, seg yimi n dderya-k akked yimi n tarwa-k, si tura i dayem, 
i d-yenna Umeɣlal. 
 

 


